
Om denne boka

Så lenge CHERUB har eksistert, har dei sørgt for å få mange kriminelle i fengsel. No, for første gong, må dei prøve å få ein ut …

I USA kan barn som blir dømde for alvorlege brotsverk bli sette i fengsel på same måte som vaksne. 280 av desse barneforbrytarane held til i det solsvidde fengselet Arizona Max.

I ein av dei dristigaste CHERUB-aksjonane nokosinne må James gå undercover innanfor fengselsmurane, og bli venn med ein av dei innsette for å få hjelp til å rømme.

Flukta er bok 3 i den populære CHERUB-serien. 

Les også:

Rekrutten, Kokainkongen, Drapet, Heilag galskap, Mennesket og dyret, Slått ut, Gjengkrigen, Søvngjengaren og Generalen.

Omsett av Øystein Rosse


Robert Muchamore

FLUKTA

Frå engelsk ved Øystein Rosse

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og alle er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN?

Barn er til stor nytte. Ingen er klar over at barn utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn på CHERUB. JAMES ADAMS er den tretten år gamle helten vår. Han er ein høgt respektert CHERUB-agent, med to vellykka oppdrag bak seg, sjølv om han dessverre har for vane å kome i vanskar.

Veslesystera til James, LAUREN ADAMS, nærmar seg no slutten på grunnopplæringa si. Viss ho klarer dei vanskelege prøvene, vil ho vere kvalifisert til å jobbe som hemmeleg agent. KERRY CHANG er fødd i Hongkong. Ho er karatemeister og kjærasten til James.

Blant dei nærmaste venene til James på CHERUB er BRUCE NORRIS, GABRIELLE O’BRIEN og tvillingane CALLUM og CONNOR REILLY. Bestevenen hans er KYLE BLUEMAN, som er femten.

OG T-SKJORTENE?

CHERUB har ei rangordning som blir gjord synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg til agentar. BLÅ er for barn som gjennomgår CHERUBS tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ – den T-skjorta James går med – er ei påskjøning for framifrå utføring av eit enkeltoppdrag. Viss du gjer det bra, avsluttar du CHERUBkarrieren med å gå med ei SVART T-skjorte, den største utmerkinga for framifrå prestasjonar på ei rekkje oppdrag. Når du når aldersgrensa og avsluttar karrieren, får du den KVITE T-skjorta, som også personalet går med.


1 KULDE

Før du begynte på grunnopplæringa, fekk du truleg høyre historier av ferdigutdanna CHERUB-agentar om korleis dette kurset over hundre dagar er. Men sjølv om alle grunnopplæringskursa har det same hovudinnhaldet, som skal gjere agentane både fysisk sterke og i stand til å halde ut ekstreme mentale påkjenningar, må du vere budd på at ting kan vere annleis enn det andre har opplevd. Overraskingsmomentet er i seg sjølv ein viktig del av opplæringa.

(Utdrag frå grunnopplæringshandboka på CHERUB)

Det såg likt ut i alle retningar. Det blendande sollyset som blei reflektert frå den snødekte marka, gjorde det umogeleg for dei to ti år gamle jentene å sjå lenger enn tjue meter, sjølv om dei hadde svært mørke solbriller.

«Kor langt er det til kontrollstasjonen?» ropte Lauren Adams og stoppa opp for å sjå på GPS-en som var festa rundt handleden til besteveninna.

«Berre to og ein halv kilometer,» ropte Bethany Parker tilbake. «Viss ikkje det blir for kupert, bør vi vere framme om førti minutt.»

Jentene måtte rope for at stemmene deira skulle overdøyve den hylande vinden og trengje gjennom dei tre laga med klede som beskytta øyra.

«Då vil det vere like før solnedgang,» skreik Lauren. «Best vi får opp farten.»

Dei hadde lagt i veg ved daggry, med lettvektspulkar på slep, som kunne hektast over skuldrene og berast som ryggsekker i ulendt terreng. Det fine var at dei to CHERUB-rekruttane hadde heile dagen på seg til å gå dei femten kilometrane over snøvidda i Alaska til den neste kontrollposten. Det dumme var at no i april var det berre dagslys fire timar i døgnet, og å kjempe seg gjennom halvmeterdjup puddersnø var utruleg hardt for låra og okla. Kvart einaste steg var vondt.

Lauren høyrde ein hylande lyd stige opp i det fjerne. «No blæs det opp igjen,» ropte ho.

Jentene krøkte seg ned, drog pulkane inntil seg og slo armane om livet på kvarandre. Akkurat som ein kan høyre bølgjer nærme seg ei strand, kunne ein her ute på snøviddene i Alaska høyre eit kraftig vindkast byggje seg opp i det fjerne.

Dei var begge kledde for ekstrem kulde. Lauren hadde langt undertøy utanpå det vanlege undertøyet. Det neste laget var ein fleecedress med glidelås, som dekte heile kroppen bortsett frå ei opning rundt auga. Og utanpå den hadde ho endå ein fleecedress for å halde på kroppsvarmen. Han såg ut som ei posete påskeharedrakt, med unntak av duskehale og lange øyre. Ho hadde fleire par hanskar, finlandshette, snøbriller og vasstette ytterhanskar som gjekk heilt opp til olbogane og hadde tettsitjande elastiske erme. Heilt ytst hadde ho ein tjukk, fôra skidress og fôra støvlar med piggar under solane.

Dette utstyret var nok til å halde varmen når dei gjekk, trass i at det var atten kuldegrader, men det blei endå femten grader kaldare når det kom eit kraftig vindkast. Vinden pressa dei isolerande laga av varm luft mellom kleda til jentene inn til alle dei stadene det ikkje var bruk for ho, så det berre var eit par centimeter syntetisk stoff mellom huda deira og den forferdeleg kalde lufta. Kvart einaste kast gjekk til angrep på kroppen og skar smertefullt inn i alle utsette område.

Lauren og Bethany brukte pulkane som vindskjerm då kastet kom. Eit stikk av kald luft slo inn ved den tettsitjande kanten på brillene til Lauren. Ho pressa ansiktet mot dressen til Bethany og kneip auga saman mens snø og is dundra øyredøyvande mot hetta.

Då vinden hadde gitt seg og snøen lagt seg, børsta Lauren puddersnøen av dressen og kom seg ustø på føtene att.

«Er alt bra med deg?» ropte Bethany.

Lauren vende tomlane opp. «Nittini dagar overstått, ein igjen,» ropte ho.

• • •

Laurens og Bethanys heim for natta var ein metallcontainer som var måla grelt oransje. Det var ein slik container ein iblant kan sjå bakpå ein semitrailer på motorvegen. På taket var det surra fast ei radiomast og ei knekt flaggstong.

Jentene hadde klart å kome fram før det blei mørkt. Solskiva i det fjerne rørte allereie ved horisonten, og lyset ho sende gjennom skodda av fallande puddersnø, gav heile landskapet eit gulskjær. Men jentene var altfor utslitne til å setje pris på det vakre synet. Alt dei tenkte på, var å bli varme.

Det tok nokre minutt å skuffe vekk snøen rundt dei to metalldørene som danna den eine enden av containeren. Så fort dei hadde fått dei opp, drog Lauren dei to pulkane inn, mens Bethany leitte på ei trehylle til ho fann ei gasslampe. Lauren lukka metalldørene med eit smell som kunne ha sprengt trommehinnene til jentene viss dei ikkje hadde vore beskytta av ytterkleda.

«Vi har endå mindre gass i kveld,» ropte Lauren då ei flakkande, blå flamme steig opp frå lampa. Ho såg på den einslege gassflaska mens ho drog av seg brillene og dei ytste hanskane. Ho var iskald på hendene, men det var umogeleg å gjere noko som helst med tre par hanskar på.

Første kvelden i villmarka i Alaska hadde jentene funne to store gassflasker på overnattingsstaden sin. Dei hadde varma opp rommet til ein behageleg temperatur, laga mengder av mat og varma vatn til å vaske seg i. Moroa enda brått då gassen tok slutt midt på natta og innandørstemperaturen raskt sokk til under null. Etter den lærepengen passa jentene nøye på å rasjonere energiforbruket.

Bethany kopla ein slange frå gassbehaldaren til ein liten varmeomn og tende berre eitt av dei tre kammera. Det ville langsamt få temperaturen i containeren over frysepunktet. Til då ville jentene behalde så mange av ytterkleda sine på som det dei dreiv med tillét.

Dei neste minutta brukte dei til å sjå gjennom forsyningane som var lagde fram til dei. Det var nok av energirik mat, som hermetisk kjøt, pannekaker, nudlar, sjokoladeplater og glukosepulver. Dei fann også oppdragsinstruksen sin, reint undertøy, nye solar til støvlane og golvmatter. Saman med kjelane, kjøkkenutstyret og soveposane dei hadde pakka i pulkane, ville dei ha det som skulle til for at dei skulle ha det forholdsvis behageleg dei nitten timane til sola stod opp att.

Då jentene hadde forsikra seg om at dei hadde alt det grunnleggjande, kunne ikkje Lauren la vere å lure på kva som var under presenningen inst i containeren.

«Det må vere noko som har med oppdraget vårt i morgon å gjere,» sa Bethany.

Dei gjekk bort og drog presenningen av ein diger pappkartong. Han var over to meter lang og rekte Lauren nesten til skuldrene. Då dei skrapa i rimlaget på toppen, kom ein Yamaha-logo til syne, og ei teikning av ein snøskuter.

«Kult,» sa Bethany. «Eg trur ikkje føtene mine ville ha klart å labbe gjennom snøen endå ein dag.»

«Har du køyrt ein slik før?» spurde Lauren.

«Nei,» sa Bethany og rista oppglødd på hovudet. «Men det kan ikkje vere så ulikt MTV-ane vi køyrde på stranda i sommarferien … Kom, så tek vi ein titt på instruksen og finn ut kva vi skal gjere i morgon.»

«Det er best vi tek temperaturen og kontaktar baseleiren først,» sa Lauren.

Ein radio var allereie kopla til antenna på taket. Batteriet var kaldt, og det tok fleire sekund før det oransje frekvensdisplayet på framsida lyste opp. Mens dei venta, målte jentene kroppstemperaturen sin med ein liten plaststrimmel i armhola.

Begge fekk mellom trettifem og trettiseks grader. Det betydde at jentene hadde litt under normal kroppstemperatur, akkurat som ein kan vente når to menneske nettopp har vore fleire timar i ekstrem kulde. Ein time til ville ha vore nok til at dei fekk dei første teikna på alvorleg nedkjøling.

Lauren tok mikrofonen og trykte på knappen. «Rekrutt tre kallar instruktør Large. Over.»

«Instruktør Large høyrer dykk … Ver helsa, godungane mine.»

Det var roande å høyre ei anna menneskestemme enn Bethanys for første gong på tjuefire timar, sjølv om det var stemma til Large, hovudinstruktøren på CHERUB. Large var ikkje heilt god. Å presse barn gjennom den tøffe opplæringa var ikkje berre ein del av jobben hans; han likte faktisk å sjå dei lide.

«Vil berre melde frå om at alt er bra med meg og rekrutt fire,» sa Lauren. «Over.»

«Kvifor bruker du ikkje den koda frekvensen? Over,» spurde Large sint.

Lauren skjønte at instruktøren hadde eit poeng, og skunda seg å slå over brytaren på framsida av radioen.

«Å … Sorry. Over.»

«Ja, det er mildt sagt. De kjem til å angre i morgon,» glefsa Large. «Minus ti poeng. Over og ut.»

«Over og ut,» sa Lauren bittert. Ho la frå seg mikrofonen og sparka i veggen på metallcontaineren. «Fy søren som eg hatar den mannen.»

Bethany lo litt. «Ikkje så mykje som han hatar deg fordi du drog til han med ein spade så han gjekk på trynet i det gjørmehòlet.»

«Sant nok,» sa Lauren og måtte le litt då ho mintest hendinga som hadde sett ein brå stoppar for det første forsøket hennar på å kome gjennom grunnopplæringa. «Men det er vel best vi set i gang. Du kan begynne med å omsetje instruksen, så går eg ut og hentar litt snø vi kan smelte til drikkevatn.»

Lauren fann ei bøtte og tok lommelykta frå pulken. Ho skauv opp metalldøra i containeren og pressa seg sjølv og bøtta gjennom ei smal opning for ikkje å sleppe ut for mykje varme.

Sola hadde gått ned, og det var berre den vesle lysstrålen inne frå containeren som gjorde Lauren i stand til å leggje merke til den store, kvite snøhaugen. Ho tenkte først at ho var overtrøytt og innbilte seg ting, men slo likevel på lykta.

Nei, det var ingen tvil. Lauren sette i eit skrik, skunda seg inn i containeren og drog raskt metalldøra att etter seg.

«Kva er i vegen?» spurde Bethany og snudde seg brått vekk frå oppdragsinstruksen.

«Isbjørn!» hiksta Lauren. «Han ligg i snøen rett utanfor døra. Heldigvis verka det som om han kvilte. Nokre få steg til, så hadde eg trakka på han.»

«Det kan det ikkje vere,» sa Bethany.

Lauren vifta med lykta framfor ansiktet til partnaren sin. «Her, ta denne. Stikk hovudet ut og sjå etter sjølv.»

Det skulle berre eit lynraskt blikk til for å bekrefte det Lauren hadde sagt. Og haugen av kvit pels med dampande varm pust frå naseborene var mindre enn fem meter frå inngangen til containeren.

• • •

Straks Lauren hadde kome seg etter nær døden-opplevinga, tenkte jentene gjennom situasjonen og kom til at han ikkje var så frykteleg alvorleg.

Dei kunne få alt det drikkevatnet dei trong ved å lene seg ut gjennom døra og ause opp snø ved inngangen. Så fort dei hadde nok snø, bestemte dei seg for å la den digre bjørnen vere i fred. Det verka usannsynleg at dyret ville liggje ute i kulda heile natta. Bjørnen ville nok flytte på seg for å finne ly til sola stod opp att.

Inne i containeren var det no blitt såpass varmt at jentene ikkje lenger kunne sjå pusten sin som frostrøyk framfor ansiktet. Etter den lange dagen i kulda var det verkeleg godt med varme. Dei tok av seg støvlane og dei ytste kleslaga og hengde plagga på ei snor i den varme lufta over gassomnen, så fukta skulle fordampe over natta.

Metallgolvet i containeren var kaldt, så dei tok på joggesko og la ut liggjeunderlaga dei hadde med i pulkane. Dei skrudde opp omnen og sette iskalde hermetikkboksar med corned beef og frukt framfor han, mens Bethany smelta ein kjele med snø på ei kokeplate dei hadde med seg.

Det tok ein time å lese instruksen for dei siste tjuefire timane av grunnopplæringa i det flakkande lyset frå to parafinlamper. Instruksen var på berre fem sider, men var skriven på språk med andre alfabet enn det europeiske, som jentene berre så vidt hadde begynt å lære. Russisk for Bethany og gresk for Lauren.

Instruksen var enkel. Jentene skulle pakke snøskuteren ut av kartongen og gjere han klar til bruk. Det innebar å skru saman forskjellige delar, olje drivbeltet og motoren og fylle tanken med bensin. Frå soloppgang ville dei ha to timar på seg til å køyre den trettifem kilometer lange turen med skuter til ein kontrollstasjon der dei skulle slutte seg til dei fire andre rekruttane. Saman skulle dei så gjennom det instruksen så illevarslande beskreiv som «Den ultimate testen på fysisk mot under ekstreme vêrforhold».

«Ja, ja,» sa Lauren og stakk skeia i ein boks corned beef som var varm og feittete på utsida, men steinhard i midten, «bruksrettleiinga for snøskuteren er i det minste på engelsk.»


2 BOWLING

James Adams hadde gledd seg til å vere i bowlinghallen i byen laurdag kveld, men no då han var her, var han i dårleg humør. Det verka som dei fire andre CHERUBagentane han delte bane med, hadde det mykje meir morosamt enn han.

Kyle var i storform, spelte stor mann og kjøpte pølser og cola til alle for den vesle formuen han hadde tent på å brenne pirat-DVD-ar for halvparten av dei som var på CHERUB. Kyle hadde alltid nokre lyssky opplegg på gang for å tene pengar, men så vidt James visste, var dette første gongen han verkeleg hadde tent ein god del.

Dei einegga tvillingane Callum og Connor mora seg også, trass i det dumme veddemålet dei hadde gjort om at ein av dei ville få sjangs på Gabrielle før kvelden var omme. James hadde sagt at dei kunne berre drøyme: Rett nok var dei to greie gutar, men Gabrielle var tretten og dritpen. Viss Gabrielle ville ha ein kjærast – noko absolutt ingenting tydde på at ho ville – trong ho ikkje velje mellom to hengslete tolvåringar med lyst, tjafsete hår og eit mellomrom like stort som ein Marssjokolade mellom dei skeive framtennene.

«Strike …» ropte Gabrielle då ti kjegler skrangla i veg i forskjellige retningar. Ho veiva med armane og rista på rumpa i ein merkeleg krigsdans. «Din tur, Kyle,» huia ho.

Gabrielle snudde seg mot dei andre og fekk auge på Callum og Connor som sat og gliste til henne frå plaststolane sine på kvar si side av plassen ho hadde sete på før ho bowla.

«Kjempebra kast,» skrytte Callum.

«Sa eg ikkje at du ville bowle betre om du ikkje svinga armen så langt tilbake?» avbraut Connor og gav tvillingbror sin eit olmt blikk. «Du har mykje betre balanse no.»

Gabrielle hugsa rådet, men ho hadde berre bowla som ho brukte. Striken var rein flaks. Ho såg på plaststolen sin og skjønte at ho ikkje heldt ut eit sekund til saman med dei to gutane som prøvde å innynde seg hos henne. Ho stakk handa inn under stolen og tok veska si.

«Kvar skal du?» spurde Callum nervøst. «Kva er i vegen?»

«James ser ikkje ut som han har det heilt bra,» forklarte Gabrielle. «Eg set meg litt hos han og prøver å muntre han opp.»

«God idé,» flirte Connor. «Eg blir med.»

«Nei,» sa Gabrielle stivt. «De to held dykk her.»

«Men …» sa Connor og reiste seg halvt før han sette seg att.

«Høyr her,» sa Gabrielle. «Ikkje for å vere frekk, men de to oppfører dykk så rart at det begynner å gå meg på nervane. Kan de ikkje la meg vere i fred i fem minutt?»

Gabrielle følte seg ròten då ho bøygde seg fram og tok jakka si frå stolryggen. Begge tvillingane hadde nøyaktig same ansiktsuttrykk: Dei såg ut som to småungar som mora hadde straffa ved å ta frå dei yndlingsleika deira.

James sat heilt i ørska og stirte ned i golvet mellom beina sine. Gabrielle klappa han på kneet. «Kva er det med deg, ditt hengjehovud?» spurde ho og sette seg ved sida av han. «Tenkjer du framleis på Miami?»

Sist haust hadde James hamna i ein forferdeleg situasjon som enda med at han skaut ein mann for å berge sitt eige liv. Han hadde framleis mareritt om det.

«Eg gjer vel det,» sa James med eit skuldertrekk. «Og så saknar eg Kerry litt. Eg har ikkje høyrt frå henne på over ei veke.»

«Det har ikkje eg heller,» sa Gabrielle. «Men i den siste meldinga eg fekk, sa ho at ho var framme i Japan og kom til å liggje lågt ei stund, så det er vel ikkje akkurat overraskande.»

James nikka. «Eg har snakka med oppdragsleiaren hennar i telefonen. Han seier at alt er i orden, og at Kerry forhåpentlegvis er heime igjen om ein månads tid.»

«Kva med Lauren?» spurde Gabrielle. «Korleis går det med henne og grunnopplæringa?»

«Du veit korleis det er,» sa James. «Alt er berre rykte, men eg trur det går bra med henne.»

Gabrielle begynte å le. «Hugsar du grunnopplæringa vår? Eg og Kerry låste alle dykk gutane ute på hotellbalkongen og fekk dykk til å trygle om å kome inn att?»

James måtte smile litt. «Ja, det har de visst aldri fått att for.»

James kjende noko kaldt i nakken. Han såg seg om og skjønte at ein gjeng seksten- og syttenåringar på banen ved sida av hadde spruta cola og is på han og Gabrielle. Dei bråka og krangla og slengde ting rundt seg.

«Hallo,» sa Gabrielle rasande og glodde olmt over skuldra på eit kvisetryne i Tottenham-trøye. «Kutt ut det der!»

«Sorry,» sa guten og flirte frekt mot isen i botnen av pappkruset sitt. Gabrielle trudde ikkje han var lei for det i det heile.

«James,» ropte Kyle. «Din tur.»

James reiste seg og tok ei bowlingkule. Han hadde klipt ut ein kupong og teke nokre gratis bowlingtimar, så når James var i form, såg han ganske proff ut. Kula fekk ein fin boge og hanka inn mange poeng. Men ikkje i kveld. Eigentleg hadde ikkje det dårlege humøret til James noko med Kerry å gjere, eller med at han bekymra seg for om Lauren skulle greie grunnopplæringa. James var sur fordi han ikkje fekk til bowlinga.

Han stilte seg opp og heldt den tunge kula under haka. Han gjorde ein roleg og fin sving med armen. Kula trefte dei første tre kjeglene fint, og ein augneblink trudde James han hadde fått sin første strike på ei æve. Men kjegle sju, bak til venstre, berre vakla litt, og nummer ti, heilt ytst til høgre, gadd ikkje det eingong. James kunne ikkje fatte at det gjekk an å ha slik uflaks.

«Sju og ti står att,» ropte Kyle og klaska seg på låra. «Du taper igjen, Adams.»

James såg opp på poengtavla. Når dei bowla saman, pla det vere James og Kyle som kniva om førsteplassen, og James vann oftare enn han tapte. Men han hadde allereie tapt to seriar i kveld og låg tretti poeng etter Kyle i denne, med fire omgangar att. James syntest det var dårleg gjort av Kyle å gni inn kor dårleg han spelte, men gløymde at han sjølv ville ha oppført seg på nøyaktig same måten viss Kyle hadde hatt ein dårleg dag.

James greip kula straks ho kom skramlande opp i renna og slutta å snurre. Han stilte seg opp for å ta det andre kastet, mens han glodde på dei to kjeglene som stod på kvar si side av banen.

For å treffe både nummer sju og ti må du treffe den eine kjegla så hardt at ho slår inn i veggen bak, sprett tilbake og slår ned kjegla på den andre sida. Kastet krev ein god slump flaks, og sjølv ein bowlar i verdsmeisterklasse kan ikkje vente å klare det så ofte.

«Du har ikkje nubbesjanse til å treffe dei der,» tirra Kyle.

James snudde seg og gliste til Kyle i eit forsøk på å late som om han var sjølvsikker. «Sleng ræva nedpå og sjå ein meister i aksjon.»

James svinga kula så hardt han kunne, men når ein bowlar fort, mistar ein kontrollen. Kula gjorde eit lite rykk då James sleppte ho. Ho hadde fart nok, men James skjønte straks at ho ikkje gjekk som ho skulle.

«Sving innover,» stønte James fortvilt då kula nærma seg renna. «Kom igjennnn …»

Kula dunka ned i renna eit par meter frå kjegla. James la hendene over auga og banna inni seg. Han orka nesten ikkje å snu seg, for han visste at det sjølvtilfredse fliret til Kyle var det første han ville få sjå.

«Åtte poeng og ei kule i renna,» sa Kyle fornøgd. «Kanskje du skulle gå bort til nybegynnarbanane og spørje om du kan få spele med dei små raudskjortene.»

James fnyste då han dumpa ned på stolen ved sida av Gabrielle. «Slik eg speler i kveld, ville vel småungane ha slått meg.»

«Du gjer det iallfall betre enn Callum og Connor,» trøysta Gabrielle og peikte opp på poengskjermen.

«Litt av ei trøyst. Dei er jo håplause.»

Gabrielle smilte og strauk handbaken mot beinet til James. «Det er berre ikkje din dag i dag, James.»

Akkurat idet ho sa det, fekk dei begge endå ein colasprut i ryggen. Dei snudde seg fort og såg to kraftige karar i fotball-T-skjorte i brytekamp på golvet. James venta til dei gav seg, før han kasta seg over dei.

«Kva er det eigentleg de driv med, tullingar?» skreik han rasande. «Eg er jo heilt gjennomvåt.»

«Og eg har fått flekker på toppen min,» sa Gabrielle og kikka bekymra nedover ryggen og lurte på om flekkene ville gå av.

Dei to gutane fniste då dei reiste seg. «Vi tullar jo berre,» sa han med Tottenham-T-skjorta.

Den andre guten var ikkje like velvillig innstilt. «Det er nok av ledige plassar der borte,» snøfta han. «Kan de ikkje berre flytte på dykk?»

«Nei, for dette er vår bane,» sa Gabrielle. «Eg vil ikkje gå milevis kvar gong eg skal kaste.»

«Nettopp,» samtykte James. «Kvifor skal vi flytte oss berre fordi du vil rulle rundt på golvet med typen din?»

Guten boksa James i ryggen. «Kallar du meg homse?»

James og Gabrielle reiste seg og snudde seg mot dei to gutane, som raga over dei.

«Eg har ikkje kome hit for å krangle,» sa James.

«Ikkje eg heller,» sa den tøffe typen. «Men du ber jo om det. Kan du ikkje berre ta med deg den vesle negerdama di og setje deg ein annan stad?»

Den tøffe typen var tjuefem centimeter høgare og femten kilo tyngre enn Gabrielle, så det som no skjedde, kom fullstendig overraskande på han. Gabrielle, som hadde svart belte i karate, sende ut eit høgt spark over rekkja av plaststolar. Bowlingskoen hennar dundra rett inn i nyrene til bølla, og før han fekk att pusten, var han lagd i bakken med blodig nase og ein oransjelakkert tommelfingernagl langt inn i kinnet.

«Kall meg det ein gong til,» skreik Gabrielle og knytte neven. «Kom igjen … Viss du tør.»

Stemma hennar gjalla langs metalltaket i bowlinghallen mens hundre par forbløffa auge blei vende mot henne. Det blei stille i heile hallen, bortsett frå lyden av eit par hylande småungar og lyden frå maskinene i spelehallen.

James stega fort over stolrekkja og la handa på skuldra til Gabrielle. «Det er greitt, Gabrielle,» sa han. «Ro deg ned. Det er ikkje bryet verdt å hisse seg opp over slike som han.»

Gabrielle fjerna handa frå ansiktet til offeret sitt og reiste seg. James trudde han hadde fått kontroll over situasjonen, men så såg han at fire andre gutar var på veg for å omringe dei. Då han tok eit steg fram for å gå tilbake til banen sin, sneia eit klossete slag hovudet hans.

Instinktivt køyrde James olbogen bakover for å slå ut angriparen. Han trefte han midt i ansiktet og sparka føtene vekk under motstandaren då han snubla bakover. Dette likte ikkje dei tre andre karane. To kasta seg over James, mens typen i Tottenham-trøye prøvde å få Gabrielle i bakken ved å hoppe opp på ryggen hennar.

På CHERUB hadde James lært kva han skulle gjere i eit slagsmål, men det er grenser for kva ein kan klare mot tre mykje større motstandarar. Heldigvis kom dei andre frå CHERUB styrtande for å forsvare han.

Kyle, Connor og Callum hoppa over stolane og kasta seg over bøllene. James fekk endå eit slag, og det kvein i bowlingskoa hans då han mista balansen på det bona tregolvet.

Han prøvde å kome seg på føtene att, men kom seg ikkje opp gjennom virvaret av fektande armar og bein over seg. Han såg kneet til Kyle treffe nokon i magen, og tvillingane låste armen til Tottenham-typen i eit smertefullt grep.

Då ei gruppe vaksne – mellom dei dei to CHERUB-assistentane som såg etter dei minste barna på bowlingbanen – kom farande for å bryte opp kampen, var det ingen tvil om resultatet. Dei fem bøllene kraup rundt på golvet med ulike grader av smerte. Rundt dei stod ein ring av CHERUB-agentar og stirte hardt på dei og nekta dei å gjere ein einaste bevegelse.

James rulla over på ryggen og drog pusten djupt. Han var oppglødd over å vere på vinnarlaget, sjølv om hovudbidraget hans hadde vore å få seg eit slag i hovudet og ramle. Han syntest dei eldre gutane hadde fått som fortent. Det likna ingen ting å vere så frekke mot Gabrielle.

Men James blei straks i dårlegare humør då han kom seg opp på ein av plaststolane. Han hadde vondt i hovudet, kleda var skitne, og han visste at dei ville få si straff når dei kom tilbake til CHERUB.

• • •

Dr. Terence McAfferty, meir kjend som Mac, stirte på dei fem som stod framfor det store eikeskrivebordet hans, og lurte på kor mange gonger han hadde teke imot ein liknande gjeng med bekymra fjes på dei tretten åra han hadde vore leiar for CHERUB. Han var sikker på at det var fleire tusen.

«OK,» sa Mac trøytt, «kva var grunnen til det som skjedde på bowlingbanen tidlegare i kveld?»

«Det var ein fyr på nabobanen som begynte å slengje drit til Gabrielle,» forklarte Kyle og tok eit steg fram og tok leiarrolla sidan han var den eldste. «Dei spruta cola på oss og oppførte seg som idiotar. Vi blei irriterte og tok igjen.»

«Så de bestemte dykk heilt samtidig for å gå laus på dei,» sa Mac, som opplagt ikkje trudde noko særleg på forklaringa. «Og eg reknar med at ingen av dykk har meir skuld enn nokon annan?»

«Det stemmer,» laug Kyle.

Alle dei andre nikka. Dei hadde sete saman på minibussen tilbake til CHERUB og blitt einige om dekkhistoria si. Gabrielle hadde jo starta slåstinga, men ho hadde blitt utsett for rasisme, og ingen av dei andre syntest at ho fortente å få heile skulda.

«Eg forstår,» sa Mac motvillig. «Viss det er slik de vil eg skal handtere det, så greitt for meg. Men eg har snakka med personalet som var der, og eg trur eg har eit temmeleg klart bilete av kva som eigentleg skjedde.»

Då han sa dette, såg Mac granskande på Gabrielle og James.

«Det burde ikkje vere nødvendig for meg å fortelje dykk kor alvorleg denne hendinga kunne ha vore,» heldt Mac fram. «De har høyrt det gong på gong. Kva er det viktigaste for agentane når dei er utanfor CHERUB-leiren?»

Gruppa mumla svaret, i forskjellig fart og med varierande entusiasme: «Å halde ein låg profil.»

«Ein låg profil,» nikka Mac. «CHERUB er ein hemmeleg organisasjon. Sikkerheita til dei kollegaene dykkar som for tida er på hemmelege oppdrag, er avhengig av det faktum at ingen veit at vi finst. Når de er utanfor CHERUB-området, forventar eg at de skal oppføre dykk på ein måte som ikkje dreg til seg unødig merksemd. Eg forventar at de gjer alt for ikkje å hamne i trøbbel, sjølv om de blir frykteleg provoserte. Er det forstått?»

«Ja, sir,» nikka alle dystert.

«Det var ikkje få som såg oppvisinga de gav i kampsport i bowlinghallen i kveld. Trur de ikkje dei vil vere ekstremt nysgjerrige på kven de er, og korleis ei gruppe unge menneske kan ha blitt så gode? Kan de tenkje dykk kor mykje oppstyr det ville ha skapt om ein av gutane de angreip, hadde blitt alvorleg skadd? Eg veit at de alle er godt trena i uvæpna kamp og passa på å ikkje bruke meir vald enn nødvendig, men det kan fort skje eit uhell.

Dessutan var det utruleg flaks for dykk at eg har gode kontaktar på den lokale politistasjonen. Hadde det ikkje vore for det, hadde de sete på ei celle no og venta på tiltale. Men så var det straffa dykkar, då.»

Det var midnatt. Barna hadde vore trøytte og nervøse mens dei høyrde på preika, men vakna då straffa blei nemnd, spente på kva ho ville bli.

«For det første har de forbod mot å dra til byen dei neste fire månadene,» opplyste Mac. «For det andre er vi alltid i beit for elevar på CHERUB, og akkurat no treng vi sårt nye rekruttar …»

Mac stakk handa i ein skrivebordsskuff og tok ut ein bunke førehandsutfylte oppdragsinstruksar. Det kom eit lite stønn frå James då han skjønte at han ville bli send til ein eller annan barneheim for å rekruttere ein ny CHERUB-agent. James hadde aldri vore på rekrutteringsoppdrag før, men alle han kjende som hadde det, sa at det var reine marerittet.

